
1. Generell del 

1.1 Overordna målsetting 
Føremålet med byggjesakshandsaminga etter plan- og bygningslova (pbl) er å sikra at 
byggjetiltak vert gjennomført i samsvar med lov, forskrifter og planvedtak. Lova skal og 
sikra at kvart byggjetiltak vert utført forsvarleg. Systemet i plan- og bygningslova er slik at 
tiltakshavar og ansvarlege føretak har ansvaret for å fylgja opp lova sine krav til 
dokumentasjon og teknisk utføring. 

Byggjesakshandsaminga er dermed i stor grad basert på tillit til aktørane. Kommunen skal 
leggja til grunn dei opplysningane som kjem inn i saka, kontrollera at saka er godt nok 



 
opplyst i samsvar med forvaltningslova § 17 og sjå til at alle ansvarsområde er belagt med 
ansvar jf. pbl § 21-4. 

For å kunna oppnå sentrale målsettingar om kvalitet i bygg og ei forsvarleg utføring, er det 
difor viktig å fylgja opp at aktørane er bevisste på sitt ansvar, og at dei jobbar systematisk 
med å kvalitetssikra arbeidet sitt. For å kunna avdekkja og fylgje opp feil i byggjetiltak, 
ulovlegheiter i byggjesaker og på eksisterande byggverk er det naudsynt at kommunen 
fører tilsyn og fylgjer opp ulovlegheiter. Det er også viktig at avvik knytt til byggjesakene 
vert lukka (tilsyn) og at ulovlege tiltak vert fylgd opp og retta (ulovlegheitsoppfylging), slik 
at byggjesakshandsaminga ikkje missar sin funksjon. 

Tilsyn og ulovlegheitsoppfylging vil kunna vera nyttig for både byggjenæringa og 
innbyggjarane, då meininga er at det vil kunna spara arbeid for alle partane, også 
bygningsmynde. Når tilsyn og ulovlegheitsoppfylging fungerer, vil det også etter kvart 
verka haldningsskapande, og motverka ei oppfatting om at det er lettare å få tilgivelse enn 
tillatelse.  

Oppsummert er den overordna målsettinga for tilsyn og ulovlegheitsoppfylging i Fitjar 
kommune som fylgjer: 

- Sikra at tiltak vert gjennomført i samsvar med gjevne løyve og gjeldande regelverk 
- Skapa haldningar for og sikra god byggjeskikk og god kvalitet i byggverk 
- Styrka respekten for regelverket 

1.2 Lovgrunnlag 
Kommunen har plikt til å føra tilsyn med at plan- og bygningslovgjevinga vert overhalde, 
og til å forfylgja ulovlegheiter. Dette går fram av plan- og bygningslova. 

Kommunen skal og ha ein strategi for tilsyn og ulovlegheitsoppfylging som ein overordna 
plan for tilsynsverksemda. Innhaldet i strategien er fastsett i byggjesaksforskrifta (SAK10) 
§ 15-1. Strategien skal gje oversikt over reglane for tilsyn og ulovlegheitsoppfylging, og 
kommunen sine prioriteringar. 

Det rettslege grunnlaget for tilsyn og ulovlegheitsoppfylging finst i pbl kapittel 25 (tilsyn) 
og 32 (ulovlegheitsoppfylging). 

1.2.1 Tilsyn 
Tilsyn er avgrensa til konkrete byggjesaker, både dei som er søkt om, og dei som ikkje er 
det. Kommunen har plikt til å føra tilsyn jf pbl § 25-1. Tilsynet skal ha eit slikt omfang at 
kommunen kan avdekkja regelbrot.  



 
Kommunen kan føra tilsyn når som helst i byggjeperioden og inntil fem år etter at 
ferdigattest er gjeve.  

Kommunen har ikkje plikt til å føra tilsyn med alle byggjesaker, og tilsyn gjev heller ikkje 
grunnlag for erstatningskrav viss kommunen ikkje oppdagar avvik. Tilsyn er ei 
undersøking som skal trekkja konklusjonar på grunnlag av fakta, og tilsynet må freista å 
få fram alle relevante fakta i saka og vurdera funn objektivt.  

Konklusjonar frå tilsynet skal gjevast i ein tilsynsrapport. Rapporten er ikkje eit 
enkeltvedtak og kan ikkje klagast på. 

1.2.2 Ulovlegheitsoppfylging 
Kommunen har plikt til å fylgja opp ulovlegheiter jf pbl § 32-1. Plikta gjeld alle typar 
ulovlegheiter etter plan- og bygningslova og tilhøyrande forskrifter. Målet med å forfylgja 
ulovlegheita er å bringa saka i samsvar med plan- og bygningslova, anten gjennom 
søknad og godkjenning, eller gjennom retting. Det er eit stort omfang reglar som skal 
handhevast, då regelverket omfattar plan- og bygningslova sjølv, lova sine forskrifter, og 
kommuneplan og reguleringsplanar. 

Plan- og bygningslova § 32-1 anna ledd gjev kommunen høve til å unnlata å fylgja opp 
ulovlege tilhøve som er av mindre betydning. Å avstå frå slik oppfylging medfører ikkje at 
tilhøvet vert lovleg. Avgjerd om å unnlata å fylgja opp ei ulovlegheit er ikkje eit 
enkeltvedtak, og kan ikkje klagast på. 

1.3 Organisering og finansiering 
Tilsyn og ulovlegheitsoppfylging i byggjesaker vert gjennomført i samsvar med det til ei 
kvar tid gjeldande delegeringsreglementet i Fitjar kommune.  

Tilsyn og ulovlegheitsoppfylging er finansiert gjennom byggjesaksgebyra som er vedtekne 
av kommunestyret i eiga lokal forskrift. Byggjesaksgebyra fylgjer sjølvkostprinsippet. I all 
hovudsak er det vanleg sakshandsaming som dekkjer finansieringa. Sanksjonane 
tvangsmulkt og lovbrotsgebyr dekkjer i svært liten grad ressursbruken. 

1.4 Verkemiddel 
Plan- og bygningslova sine kapittel 23, 31 og 32 gjev føresegner om verkemiddel og 
reaksjonar som kommunen kan nytta i ulovlegheitssaker. Dette skal tena til at dei 
ulovlege tilhøva vert retta til å vera i samsvar med regelverket. Før kommunen fattar 
vedtak der verkemidla i dei nemnde kapitla vert nytta, skal kommunen senda 
førehandsvarsel. 

Fylgjande verkemiddel og reaksjonar kan nyttast: 



 
• Fråtaking av ansvarsrett og advarsel om tilsvarande 

o Kommunen skal ta ifrå ansvarsretten ved alvorlege regelbrot, manglande 
dugleik, manglande pålitelegheit og manglande kvalifikasjonar 

• Pålegg om retting og stand 
o Retting, opphøyr av bruk, forbod mot fortsett verksemd og stand av arbeid 

• Pålegg om stand og opphøyr med øyeblikkeleg verknad 
o Dette kan vera aktuelt t.d. dersom ein bygning er teke i bruk utan naudsynt 

løyve, eller dersom arbeid er starta utan løyve 
• Tvangsmulkt 

o Eingongsbeløp eller løpande mulkt eller ein kombinasjon av begge 
o Hensikta er å sikra at pålegg vert oppfylt til rett tid. 

• Lovbrotsgebyr 
o Dette kan koma i tillegg til tvangsmulkt. 
o I motsetnad til tvangsmulkt må det påvisast skuld i form av forsett eller 

aktløyse 
o Gebyrstorleik er bestemt i sentral forskrift 

• Førelegg 
o Manglande etterleving av pålegg kan fylgjast opp med førelegg. 
o Den ansvarlege kan bringa tilhøvet inn for domstolane dersom dei ynskjer 

å prøva førelegget  
o Same verknad som rettskraftig dom, og kan fullbyrdast etter reglane for 

dommar 
• Omgjering av vedtak etter forvaltningslova 

o Dette kan vera aktuelt viss vedtak er gjeve på uriktig grunnlag 
• Melding til politiet 

o Ved gjentekne eller alvorlege lovbrot 

2 Tilsyn 

2.1 Mål 
Kommunen sitt overordna mål med tilsyn er å sjå til at tiltak vert oppført med god kvalitet. 
I tillegg er det eit mål å førebyggja og redusera feil og avvik ved byggverka. Tilsynet skal 
vidare bidra til at aktørane kjenner og fylgjer regelverket, og at ansvarlege føretak 
gjennomfører oppgåvene sine i samsvar med det som ligg til ansvarsretten.  

Fitjar kommune vil i hovudsak prioritera tilsyn i pågåande byggjesaker, og då parallelt med 
byggjesakshandsaminga. 



 
Kommunen har som mål å føra tilsyn i 10% av byggjesakene. Dette kan gjerast ved 
dokumenttilsyn eller stadleg tilsyn, men bør skje så tidleg som mogleg i byggjesaka. 

2.2 Prioriteringar 
• Prioriterte tidsavgrensa tilsynsområde fastsett av Direktoratet for byggkvalitet, jf. 

SAK 15-3. Desse vert endra annakvart år.  

• Større prosjekt slik som skule, fleirmannsbustader og større næringsbygg. Ved 
søknad om ferdigattest og mellombels bruksløyve for slike tiltak prioriterer 
kommunen stadleg tilsyn. 

• Der feil kan få store samfunnsmessige, helsemessige eller økonomiske 
konsekvensar, td. brannprosjektering, fundamentering, prosjektering av større 
publikumsbygg, eller fleirmannsbustader. Vidare grunntilhøve/setning, bærande 
konstruksjonar, fuktinntrenging, brann -og redning og miljøforhold som t.d. støy. 

Følgjande byggesaker vert ikkje prioritert for tilsyn i 2025-2028: 

Tilsyn på godkjende mindre tiltak som ikkje påverkar ålmenn tryggleik, miljø eller helse 
negativt, t.d. drivhus i hagar, bodar, reiskapshus, terrassar el. 

3 Ulovlegheitsoppfylging 

3.1 Mål med ulovlegheitsoppfylginga 
Fitjar kommune skal sikra at ulovlege tilhøve vert retta. Kommunen skal og fylgja opp 
med sanksjonar ved alvorlege regelbrot.  

Eit vidare mål med ulovlegheitsoppfylginga er å førebyggja vidare ulovlegheiter. Det skal 
verta mindre freistande å be om tilgjeving enn løyve. 

Kommunen skal føra tilsyn i eit slikt omfang at me kan avdekkja regelbrot. 

3.2 Prioriteringar 
1.prioritering: 

• Tilhøve som kan føra til fare for liv og helse og miljø eller få samfunnsmessige 
konsekvensar 

• Brannfarlege bygg, konstruksjonar og anlegg som må sikrast 
• Ulovlege tiltak i strandsona som er å sjå som brot på ålmenne interesser 

 
2.prioritering: 



 
• Ulovlege tiltak på verna bygg 
• Nybygg 
• Ulovleg arbeid/ulovlege tiltak som er under oppføring 
• Oppfylging av eksisterande ulovlegheiter 
• Andre ulovlege tiltak i strandsona 
• Ulovlege fyllingar/deponi med ureine massar 
• Avfall og avfallsplan/-handtering og sortering av avfall 
• Ulovlege bruksendringar, t.d. naust som er tekne i bruk som fritidshus 

 
3.prioritering: 

• Ulovleg oppførte terrassar, tilbygg, bodar, leveggar ol. 
• Bygningar utan ferdigattest eller mellombels bruksløyve, eller endra bruk som 

ikkje er godkjend som t.d. innreiing av kjellarbod til kjellarstove, innreiing av 
reiskapsbod, del av hovudhuset vert teke i bruk som garasje 

3.3 Unnlate oppfylging 
Kommunen kan unnlata å fylgja opp ulovlege tilhøve som er av mindre betydning, jf. pbl 
§ 32-1 anna ledd. Unnlate ulovlegheitsoppfylging inneber ikkje at tiltaket vert lovleg. Det 
er eigar som er ansvarleg for at alle tiltak på eigedomen er lovlege. Vurdering om å 
unnlata ulovlegheitsoppfylging må skje konkret i kvar sak. 

Fitjar kommune vil  vurdera om ulovlegheitsoppfylging kan unnlatast for fylgjande tiltak: 

• Mindre tiltak som ikkje påverkar ålmenn tryggleik, miljø eller helse negativt 
• Regelbrot som er å sjå som mindre alvorlege og elles vert ivareteke av 

privatrettsleg lovverk 
• Tiltak som er unnateke byggjesakshandsaming etter byggjesaksforskrifta, men 

som krev dispensasjon 
• Tiltak på kommunal grunn som kan fylgjast opp av kommunen som grunneigar 

eller med heimel i særlovgiving. 

Kommunen understrekar at dette gjeld saker der me kan vurdera å unnlata oppfylging. 
Slik vurdering må gjerast i kvar sak. 

 


